
ЧАНДАГА ЗАРАА ХОЁР

	 

	[image: Image]

	 

	Ах аа, та ямар муухай, өргөстэй дээлтэй юм бэ? гэж, гялтгархан, цагаахан үстэй, жаалхан чандага зараанд хэлжээ. 

	Гэтэл зараа:

	Тийм ээ, гэхдээ миний өргөс бол чоно, нохойн шүднээс намайг авардаг юм аа. Харин чиний энэ сайхан арьс чинь чамд хэрэг болдог юм уу даа? гэв. 

	Жаалхан чандага хариу хэлэхийн оронд дэмий л санаа алдаж гэнэ ээ. 

	 


ХЭРЭЭ ШААЗГАЙ ХОЁР

	Урьд нэг алаг шаазгай модны мөчир дамжин харайж, зогсоо жолоогүй чалчиж байхад нь хэрээ дуугүй л сууж байж гэнэ. 

	— Чи яагаад дуу гарахгүй байна нөхөр минь? Аль эсвэл, чамд тоочоод байгаа миний үгийг чи үнэмшихгүй байна уу? гэж шаазгай асуужээ. 

	— Ай даа найз минь тун ч үнэмшихгүй байна шүү гэж хэрээ хариулаад, цааш нь:

	— Чам шиг ингэж их чалчдаг амьтан ч лав, их л худал хэлдэг байж таарна даа гэжээ. 


ХЭРЭЭ ХАВЧ ХОЁР

	Урьд нэг хэрээ нуур дээгүүр нисэж явахдаа нэг хавч мөлхөж явааг хармагцаа, түүнийг шүүрээд авчээ. Тэгээд нэг бургасны мөчир дээр буугаад, идэх санаатай байжээ. 

	Энэ явдлыг хавч мэдэж, мултрах хэрэгтэй боллоо гэж бодоод хэлсэн нь:

	— Ай хэрээ, хэрээ! Би чиний эцэг, эхийг мэднэ, тэд чинь мөн ч алдартай шувууд байсан юм шүү! гэсэнд:

	Хэрээ амаа ангайлгүйгээр м...г! гэв. 

	— Мөн чиний эгч, ах нарыг би бас мэднэ ээ, тэд мөн л онцгой шувууд байж билээ! гэсэнд хэрээ дахин: м... м... г! гэв. 

	Гэвч тэд цөм сайн шувууд байсан боловч, ер чамд хүрэхэд хол доо гэлээ. 

	— А... а... г! гэж хэрээ ам мэдэн гуаглаад орхисон чинь, хавчийгаа усанд алдаад орхижээ. 

	 


ГАЛУУ ТОГОРУУ ХОЁР

	Урьд нэг галуу бүрдэн дээгүүр хөвж, ганцаараа өөртөө чанга үглэсэн нь:

	— Нээрээ би ямар гайхалтай шувуу вэ? Би газар дээгүүр явлаа ч гэсэн, усан дээгүүр хөвлөө ч гэсэн агаараар нислээ ч гэсэн дураараа юм даа! Ертөнц дээр над шиг ийм шувуу ч бараг байхгүй биз ээ!

	Галууны энэ үгийг тогоруу сонсоод хэлсэн нь:

	— Галуу чи тун тусгүй тэнэг шувуу юм даа!

	Тэгвэл чи цурхай загас шиг шумбаж, буга шиг давхиж, бүргэд шиг нисэж чадах уу? Юм бүхнийг мэдэх гэж, зэмдэглэж орхисонд орвол, нэг зүйлийг бүр сайн мэдэж авахыг чармайж, тэгээд түүнийгээ харин нэг сайн мэдэж авсан нь дээр шүү дээ гэжээ.

	 


ТУУЛАЙН ГОМДОЛ

	Бор туулай бутны ёзоорт сууж, уйтгарлан уйлаад, уйлагнан өгүүлсэн нь:

	— Энэ ертөнц дээр бор туулай надаас дор хувь заяатай амьтан байхгүй биз ээ! Надад хорхойдохгүй амьтан гэж ер байхгүй шүү! Анчин, нохой, чоно, үнэг, за тэгээд махчин шувууд, муруй хамартай харцага, гөлрөө нүдтэй шар шувуу, адгийн муу тэнэг хар хэрээ хүртэл тахир савраараа миний хөөрхөн бөжинхийг шүүрэн авна шүү! Газар сайгүй л надад аюул дайралдана. Тэгтэл тэр аюулаас яаж ч хамгаалах аргагүй. Хэрэм шиг мод өөд авирч би чадахгүй. Молтогчин туулай шиг би бас нүх ухаж чадахгүй. Нээрээ миний хэдэн шүд байцааг хэмлэж, хальс˗холтсыг холтлоход тохирчээ. Харин хазаад авъя гэхэд зүрх хүрэхгүй юм. 

	Гүйхдээ би юу ч гэсэн сайн, дэгдэхдээ ч муу биш, гэхдээ тэгш газарт юм уу, уулын өөд шүү дээ. 

	Харин уулын уруу гүйх бол, бөгс тонтгонож, толгой тонгорцоглон, дайвалзаж явдаг минь урд хоёр хөл богинынх шүү дээ. 

	Хэрэв хэрэггүй юм бүхэн дээр л айдаггүй сэн бол, энэ ертөнц дээр бас амьдарч болох юм сан. 

	Чимээ дуулдмагц, чих сэртийж, элдвийг ажиглан харахгүйгээр нэг бутнаас нөгөө рүү дэгдэж явснаа яг зам дээр нь юм уу анчны хөлийн дор нь дайралдчихна. Ёх, бор туулай, надад муу юм яасан ч элбэг юм бэ? Мөрөө буруулан ээдрүүлж, бутны дотор нуугдаад, сондуулын завсраар хярах зэргээр хэчнээн залилавч, харин эрт орой хэзээ ч гэсэн аюул өнгөрөхгүй, нэг л мэдэхэд тогоочийн гарт орчихсон байх биз дээ. 

	Миний сэтгэлээ засах ганцхан зүйл бол, сүүл минь богинохон тул нохой шүүрч чадахгүй дээ. Хэрэв би үнэг шиг тийм урт том сүүлтэй сэн бол түүнийгээ би хаанаа хийж явах сан билээ?

	Тийм байсан сан бол лав л живж үхсэн л дээ би.

	БҮРГЭД МУУР ХОЁР

	Модны хажууд эмэгчин муур зулзагуудтайгаа цэнгэн наадаж байжээ. Намрын оготор шар нар шарж, энэ муурынхан тун ч жаргалтай л байж. Хаанаас орж ирснийг нь бүү мэд, гэнэт талын том бүргэд харвасан сум шиг дээрээс шумбаж ирээд, зулзагуудын нэгийг нь бариад авчээ. Тэгээд бүргэд газраас хөндийрч амжаагүй байтал, эмэгчин муур бүргэдээс зүүгдээд авч гэнэ. 

	Тэгэхэд нь нөгөө махчин шувуу цочсондоо болж, муурын зулзагыг алдчихаад, зүүгдсэн эмэгчин муурын хамт нисэж гэнэ. Хүчирхэг далавч, бөх бат хошуу, урт гэгч нь соёо хумстай, хүчтэй савартай зэрэг бүргэдэд давуу зүйл их байсан тул бүргэд, муурын арьсыг өм өм авч хаяад, өрөөсөн нүдийг нь сох тоншжээ. 

	Гэвч муур зориг алдсангүй, улмаар бүргэдэд хумсаа сайн шигтгэн зүүгдэж, бүргэдийн зөв талын далавчийг хэмлэсээр байжээ. Хэдийгээр ялалт муурын талд ойртож байсан боловч харин бүргэд бас л их хүчтэй хэвээр байлаа. Гэтэл муур хэдийний ядарчээ. Ингээд, муур сүүлчийнхээ хамаг хүчийг шавхаж, ганцхан хараймагц бүргэдийн багалзуурт асаж, газарт буулгав. Тэр даруй бүргэдийн багалзуурыг тас хивжээ. Тэгээд өөрийнхөө шархыг хайхрахгүй, шархадсан зулзагынхаа шархыг эмэгчин муур долоогоод аргалж байжээ. 

	БААВГАЙ ТҮНШҮҮР ХОЁР

	Урьд нэг баавгай идчихмээр бэлэн зэлэн юм байна уу, үгүй юу? Зөгийн бал олчхож болох нь уу! гэж ойн дундуур шиншлэн явж байлаа. Баавгай хоншоороо дээш өлийж явсаар, нэг нарсан дээр зөгийн үүр байгааг харжээ. Түүний дор шулуухан нэг тайрдас модыг бүдүүн олсоор сэнжлэн өлгөжээ. Харин тэр тайрдсыг хүртэл баавгайд төвөг болох юмгүй аж. Баавгай нарс өөд авирсаар, нөгөө өлгөөстэй тайрдсанд хүрэв. Тэгтэл тайрдас саад болоод, дээшээ авирч болсонгүй. Баавгай энэ тайрдсыг урт сарвуугаараа цааш нь түлхсэнд мөн тайрдас жаахан найгаад буцаж ирэхдээ баавгайн нүүрэнд хүрчхэв. 

	Баавгай тайрдсыг ширүүхэн түлхсэнд тайрдас эргэж ирэхдээ баавгайг арай чангахан цохичхов. Баавгай уур нь хүрч тайрдсыг хамаг хар хүчээрээ дэлчихсэнд тайрдас нь сажин хэртэй найгаад, эргэж цохихдоо баавгайг модноос салгаж унагаах шахав. 

	Баавгайн уур нь улам бадарч, зөгийн балаа ч мартчихаад энэ тайрдсыг чинь би эцэс болгоё гэж, байгаа хүчээ шавхаж, түүнийг юу ч үлдэхгүй болгохоор дэлсэж орхив. Ингээд баавгай хамаг биеэ няц нүдүүлж, модноос салж унатлаа нөгөө тайрдастай зодолджээ. Модны ёзоорт цовдлогдсон юм шиг тэрийн хэвтэх нь баавгай тэнэг уураараа дулаан арьсаа хохироосон хэрэг юм санжээ. 


БУСДЫН ӨНДӨГ

	Эмгэн Дарья өглөө эрт босож нэг араг дотор өвс дэвсэж, түүн дотроо арван гурван өндөг хийж тахианыхаа байранд ороод, нэг харанхуй, бөглүү газарт тавьж, дээр нь сэгсгэр тахиагаа хэвтүүлэв. Дөнгөж үүр гэгээрч байсан тул арван гурав дахь өндөг нь бусдаасаа арай томхон бөгөөд ногоовтор өнгөтэй байсныг эмгэн ажигласангүй. Эмэгчин тахиа өндөгнүүдийг дарж бушуухан явж жаалхан ус уугаад, тариа будаа тоншиж байгаад буцаад л нөгөө газар дээрээ ирж сууна. Хөөрхий тахиа мөн чиг гуужиж байна даа. Мөн тахиа ширчигнэж, хооглох зэргээр тун их уцаар болж, тэр харанхуй буланд юу болж байгааг үзэх сэн гэж их хүссэн эрэгчин тахиагаа ч ойртуулахыг больжээ. Ингэж эмэгчин тахиа гурван долоо хоног өндөг дарж байтал, дэгдээхэйнүүд дараа дараагаараа хальсаа цоолох болжээ. Тэгээд дэгдээхэйнүүд хошуугаараа өндөгний хальсыг цоо тоншоод, зүтгэн гармагц шилгээж, хөлөөр шороо малтаж, хорхой шавж эрэх зэргээр гүйж байв. Эдний хамгийн сүүлд нэг ногоовтор өндөгний дотроос нэг дэгдээхэй гарч ирэв. Харин энэ нь тун хачин полдгор биетэй бөгөөд ноолуурхаг шар, богинохон хөл, өргөн хамартай байж гэнэ. 

	“Надаас хачин дэгдээхэй гарав, бас тонших, явах нь манайхных биш шиг, өргөн хамартай, богинохон хөлтэй, ямар нэг майга тавхайтай ч юм шиг, нэг хөл нь нөгөө дээрээ давхцах юм” гэж эмэгчин тахиа бодсоор байв. Эмэгчин тахиа энэ дэгдээхэйгээ гайхаж, харин ямар ч байлаа гэсэн, хүү минь юм гэж бодов. Ингээд эмэгчин тахиа тэр хүүгээ бусад үрсийнхээ адил хайрлан хамгаалж, хэрэв харцага үзэгдвэл, өдөө арзайлгаад дэлсэн далавчныхаа дор хэн нь ямар хөлтэйг ялгалгүй, бүх дэгдээхэйгээ нуучихдаг байлаа. Эмэгчин тахиа, газраас өт хорхой хэрхэн малтах зэрэгт хүүхдүүдээ сургадаг болсон тул нэг өдөр бүх гэр бүлээ бүрдийн эрэг дээр аваачив. 

	Тэнд бол өт хорхой элбэг, газар нь зөөлхөн. Богинохон хөлтэй дэгдээхэй усыг дөнгөж үзмэгц, тэр даруй чигээрээ яваад усанд орчхов. Эмэгчин тахиа хашхираад, хүүгээ далавчаар далласаар байтал ус руу орчихжээ. Дэгдээхэйнүүд нь тэвдэцгээж гүйцгээн, үймэлдээд, жиг жуг гэцгээв. Гэтэл нэг эр дэгдээхэй айснаас болж, харин жижигхэн чулуун дээр үсрэн гараад, хүзүүгээ сунган байж, чахарсан хоолойгоор: “Ку˗ку˗ре˗ку! Туслаач та минь ах живчих нь!” гэж энэ яваа насандаа анх удаа дуугарчээ. Тэгтэл ах нь усанд живсэнгүй, харин цовоо бөгөөд хөвөнгийн түүдэг шиг хөнгөхөн, усан дээгүүр хөвж, халбигар өргөн тавхайгаараа ус сэлж явна. Эмэгчин тахианы дуугаар эмгэн Дарья байшингаас гүйж гарч хараад:

	— Ай хөөрхий яадаг билээ! Үүнийг би харалгүйгээр, нугасны өндгийг эмэгчин тахианы дор хийсэн байна гэв. 

	Гэтэл эмэгчин тахиа хөөрхий үрээ гүйцэж авах гэж хар чадлаараа бүрд рүү тэмүүлнэ. 

1955 оны хэвлэлийн Хэвлэн нийтлэлийн мэдээлэл

	 

	МОНГОЛЫН ЗОХИОЛЧДЫН ЭВЛЭЛ

	 

	К. Д. Ушинский

	 

	АДГУУСАН АМЬТДЫН ТУХАЙ ӨГҮҮЛЛЭГҮҮД

	 

	Орчуулсан Б. Содном

	Редактор Б. Бааст

	 

	Улсын Хэвлэл

	* 1955 *

	УЛААНБААТАР

	 

	Редактор М. Дарамванчиг

	Техн. ред. Б. Дашлэгцэг      

	Корректор Ц. Шүгэр

	 

	1955 оны 3 дугаар сард хэвлэлд шилжүүлж, мөн оны 6 дугаар сард 10000 ширхэг хэвлэв. 

	Хэвлэлийн хуудас 1. 

	Цаасны хэмжээ 60x92 1/16

	Б—0711016

	Зах. №64 2

	 

	Улсын Хэвлэл ба Хэвлэлийн үйлдвэрлэлийг Эрхлэх Газрын харьяа, Сүхбаатарын нэрэмжит Хэвлэх үйлдвэр.

	Улаанбаатар. Чойбалсангийн гудамж, 2.

